
KREATIV YONDASHUV ASOSIDA BOʻLAJAK INGLIZ TILI 

OʻQITUVCHILARINING LINGVOMETODIK KOMPETENSIYALARINI 

RIVOJLANTIRISH METODIKASINI TAKOMILLASHTIRISH 

Yuldasheva Umida Maxmudovna 

Andijon davlat pedagogika instituti, Maktabgacha taʼlim kafedrasi 

pedagogika fanlari boʻyicha falsafa doktori (PhD), dotsent v.b. 

Andijon davlat pedagogika instituti 

E-mail: umidayuldasheva05021990@gmail.com 

 

Annotatsiya: Mazkur maqolada boʻlajak ingliz tili oʻqituvchilarining 

lingvometodik kompetensiyalarini kreativ yondashuv asosida rivojlantirish 

metodikasini takomillashtirish masalalari ilmiy-nazariy jihatdan oʻrganilgan. 

Muallif kreativ yondashuvning mohiyatini pedagogik hodisa sifatida tahlil qilib, 

uning lingvometodik kompetensiyalarni shakllantirishdagi oʻrnini asoslab bergan. 

Shuningdek, oliy pedagogik taʼlim muassasalarida qoʻllash tavsiya etiladigan 

metodik tizim taqdim etilgan. 

Kalit soʻzlar: kreativ yondashuv, lingvometodik kompetensiya, boʻlajak 

ingliz tili oʻqituvchisi, oliy pedagogik taʼlim, interaktiv metodlar, divergent 

tafakkur, innovatsion texnologiya. 

 

СОВЕРШЕНСТВОВАНИЕ МЕТОДИКИ РАЗВИТИЯ 

ЛИНГВОМЕТОДИЧЕСКИХ КОМПЕТЕНЦИЙ БУДУЩИХ 

УЧИТЕЛЕЙ АНГЛИЙСКОГО ЯЗЫКА НА ОСНОВЕ КРЕАТИВНОГО 

ПОДХОДА 

 

Аннотация: В настоящей статье научно-теоретически исследованы 

вопросы совершенствования методики развития лингвометодических 

компетенций будущих учителей английского языка на основе креативного 

подхода. Автор, анализируя сущность креативного подхода как 

педагогического явления, обосновывает его роль в формировании 

лингвометодических компетенций. Также представлена методическая 

система, рекомендуемая для применения в высших педагогических 

образовательных учреждениях. 

Ключевые слова: креативный подход, лингвометодическая 

компетенция, будущий учитель английского языка, высшее педагогическое 

образование, интерактивные методы, дивергентное мышление, 

инновационная технология. 

IMPROVING THE METHODOLOGY FOR DEVELOPING THE 

LINGUODIDACTIC COMPETENCIES OF FUTURE ENGLISH 

LANGUAGE TEACHERS THROUGH A CREATIVE APPROACH 

 

Abstract: This article provides a scientific and theoretical examination of the 

issues of improving the methodology for developing the linguo-methodological 

competences of future English language teachers on the basis of a creative approach. 

Analysing the essence of the creative approach as a pedagogical phenomenon, the 

author substantiates its role in the formation of linguo-methodological competences. 

A methodological system recommended for application in higher pedagogical 

educational institutions is also presented. 

Keywords: creative approach, linguo-methodological competence, future 

English language teacher, higher pedagogical education, interactive methods, 

divergent thinking, innovative technology. 

KIRISH 

Jahon miqyosida kechayotgan integratsiya jarayonlari, xalqaro aloqalarning 

kengayishi hamda axborot-kommunikatsiya texnologiyalarining jadal rivojlanishi 

chet tillarini, ayniqsa ingliz tilini mukammal egallagan mutaxassislarga boʻlgan 

ehtiyojni muntazam oshirib bormoqda. Shunga koʻra, oliy pedagogik taʼlim tizimida 

ingliz tili oʻqituvchilarini tayyorlash sifatini oshirish, ularning kasbiy 

kompetensiyalarini zamon talablariga mos ravishda shakllantirish davlat 

ahamiyatiga molik vazifa sifatida belgilangan. Oʻzbekiston Respublikasi 

Prezidentining 2024-yil 16-apreldagi «Oliy taʼlim tizimida yangi oʻquv yili uchun 

qabul kvotalarini shakllantirish va kadrlar tayyorlash sifatini oshirish choralari 

toʻgʻrisida»gi qarorida pedagog kadrlar tayyorlashning innovatsion modellari 

yaratilishi lozimligi alohida taʼkidlangan [1]. Mazkur hujjat chet tili oʻqituvchilarini 

tayyorlashda ijodiy yondashuvni kuchaytirish zarurligini belgilab bergan ustuvor 

yoʻnalishdir. 

MAVZUNING O‘RGANILGANLIGI VA METODOLOGIYASI 

Pedagogik tadqiqotlar amaliyoti shuni koʻrsatadiki, zamonaviy maktab oldida 

turgan vazifalarni amalga oshirish uchun oʻqituvchining nafaqat chuqur til 

bilimlariga, balki yuqori darajadagi ijodiy tafakkurga, mustaqil qaror qabul qilish 

qobiliyatiga ega boʻlishi talab etiladi. Bu borada J. Guilford tomonidan asos solingan 

divergent tafakkur nazariyasi muhim metodologik ahamiyat kasb etadi. Olim 

insonning ijodiy faoliyatini belgilovchi toʻrt asosiy mezonni - tafakkurning 

ravonligi, moslashuvchanligi, originalligi va ishlab chiqilganligini-ilmiy jihatdan 

asoslab bergan [2]. Mazkur mezonlar bugungi kunda ham chet tili oʻqituvchisining 

kreativ salohiyatini aniqlashda tayanch koʻrsatkichlar sifatida eʼtirof etiladi. E.P. 

Torrance esa oʻz tadqiqotlarida kreativlikning muammolarga sezgirlik, farazlarni 

ilgari surish va ularni erkin ifodalash qobiliyati bilan bogʻliqligini isbotlab bergan 

[3]. 

Oʻzbek olimlari tomonidan ham mazkur yoʻnalishda samarali tadqiqotlar 

amalga oshirilgan. J. Jalolov chet tili oʻqitish metodikasining nazariy asoslarini 

ishlab chiqish bilan bir qatorda, bu jarayonda talabaning mustaqil fikrlash va ijodiy 

yondashuv koʻnikmalarini shakllantirishga alohida eʼtibor qaratish zarurligini 

asoslab bergan. Olim fikricha, chet tili darsi talabaning ichki ijodiy resurslarini 

faollashtiruvchi muhit boʻlishi lozim [4].  

G.T. Mahkamova tomonidan olib borilgan tadqiqotlarda esa boʻlajak ingliz 

tili oʻqituvchisining kasbiy kompetentligi tarkibida kreativ komponent markaziy 

oʻrin tutishi dalillangan [5]. 

Tadqiqotning maqsadi-boʻlajak ingliz tili oʻqituvchilarining lingvometodik 

kompetensiyalarini kreativ yondashuv asosida rivojlantirish metodikasini nazariy 

jihatdan asoslash va uni takomillashtirishning tizimli modelini taklif etishdan iborat. 

Maqsadga erishish uchun lingvometodik kompetensiyaning tarkibini aniqlash, 

kreativ yondashuvning tayanch tamoyillari va texnologiyalarini tizimlashtirish 

hamda metodik tizimning tarkibiy komponentlarini ishlab chiqish vazifalari 

belgilandi. 

Tadqiqot nazariy xarakterga ega boʻlib, unda ilmiy-pedagogik va metodik 

adabiyotlarni tahlil qilish, qiyosiy oʻrganish, sintez va umumlashtirish hamda 

pedagogik modellashtirish metodlaridan foydalanildi. Manbalar bazasini kreativlik 

va divergent tafakkur boʻyicha xorijiy tadqiqotlar, shuningdek, chet tili oʻqitish 

metodikasi va oliy pedagogik taʼlim masalalariga bagʻishlangan milliy ilmiy ishlar 

tashkil etdi. 

Kreativ yondashuv doirasida ishlab chiqilgan metodik tizimning oʻziga xos 

jihati shundaki, u talabani passiv tinglovchi mavqeidan ijodiy sheriklik mavqeiga 

olib chiqadi. Mazkur yondashuvning tayanch tamoyillari sirasiga quyidagilar kiradi. 

Birinchidan, individuallashtirish tamoyili har bir talabaning ichki salohiyati, 

qiziqishlari va kognitiv xususiyatlarini hisobga olishni talab qiladi. Ikkinchidan, 

problematiklik tamoyiliga koʻra, oʻquv jarayoni oldindan tayyor bilimlarni uzatish 

emas, balki talabani izlanishga undovchi masalalar tizimi orqali tashkil etiladi. 

Uchinchidan, dialogiklik tamoyili oʻqituvchi va talaba oʻrtasidagi munosabatlarni 

teng huquqli hamkorlik asosiga quradi. Toʻrtinchidan, refleksivlik tamoyili talabada 

oʻz kognitiv va pedagogik faoliyatini tanqidiy baholash koʻnikmasini shakllantiradi. 

Beshinchidan, integrativlik tamoyili turli fan sohalaridan olingan bilimlarni 

muayyan pedagogik vaziyatda birlashtira olishni nazarda tutadi. 

N.Q. Oʻrinboyeva tadqiqotlarida kommunikativ kompetensiyani 

shakllantirishning samarali yoʻllari oʻrganilgan boʻlib, olim bu jarayonda 

talabalarning tabiiy muloqot sharoitlariga maksimal darajada yaqinlashtirilgan 

oʻquv muhitida ishlashi muhim ekanligini taʼkidlagan [6]. Mazkur gʻoya kreativ 

yondashuv doirasida yanada chuqurlashtirilib, nostandart muloqot vaziyatlarini 

loyihalash orqali amalga oshiriladi. 

Zamonaviy pedagogik amaliyotda kreativ yondashuvni amalga oshirishning 

samarali vositalari sifatida bir qator innovatsion metodlar oʻzini oqlagan. Fikrlar 

hujumi metodi talabalarning cheklovlardan xoli, erkin fikrlash muhitida koʻplab 

muqobil yechimlarni ilgari surish qobiliyatini oʻtkirlashtiradi. Konseptual xaritalash 

texnologiyasi esa til hodisalari oʻrtasidagi ichki aloqalarni vizual tarzda idrok 

etishga va murakkab bilimlar tizimini mantiqiy tarzda tartiblashga xizmat qiladi. 

Sh.S. Sattorov interaktiv metodlar borasida olib borgan tadqiqotlarida mazkur 

usullarning talaba kognitiv aktivligini oshirishdagi samaradorligini amaliy tajribalar 

asosida isbotlab bergan [7]. 

Vaziyatli tahlil metodologiyasi real pedagogik hayotdan olingan muammoli 

holatlarni oʻrganish, ularga nisbatan asosli yondashuv va yechim ishlab chiqish 

koʻnikmasini singdiradi. J. Harmerning qarashlariga koʻra, mazkur metodologiya 

boʻlajak oʻqituvchida kelgusi kasbiy faoliyatida duch keladigan nostandart 

holatlarda muvozanatli qaror qabul qilish koʻnikmasini shakllantiradi [8]. Rolli 

oʻyinlar texnologiyasi talabaga turli pedagogik mavqelarda oʻzini sinab koʻrish, 

pedagogik empatiya va kommunikativ moslashuvchanlikni oʻstirish imkoniyatini 

beradi [8].  

B.Q. Qodirov bu borada ijodkorlikni rivojlantirishning psixologik-pedagogik 

mexanizmlarini oʻrganib, rolli oʻzaro taʼsir shaxsiy va kasbiy toʻsiqlarni yengib 

oʻtishga koʻmaklashishini asoslab bergan [9]. 

Loyihali taʼlim texnologiyasi oʻzining uzoq muddatli, kompleks tabiati bilan 

ajralib turadi. Mazkur texnologiya doirasida talabalar aniq pedagogik mahsulot - 

oʻquv materiali, interaktiv topshiriq, didaktik oʻyin yoki metodik ishlanma 

yaratishga yoʻnaltiriladi. Bu jarayon talabada tadqiqotchilik malakalari, jamoada 

ishlash koʻnikmasi hamda mustaqil ijodiy mahsulot yaratish qobiliyatini 

rivojlantiradi. «Teskari sinf» modeli esa raqamli taʼlim resurslarining 

imkoniyatlaridan foydalangan holda, auditoriya vaqtini nazariy mavzularni bayon 

qilish emas, balki amaliy mashqlar va ijodiy muhokamalarga ajratish imkonini 

yaratadi. 

TAHLIL VA NATIJALAR 

Nazariy tahlil natijasida lingvometodik kompetensiya murakkab, koʻp qirrali 

pedagogik hodisa boʻlib, chet tili oʻqituvchisining professional faoliyatini 

belgilovchi integrativ sifat ekanligi aniqlandi. Uning tarkibida beshta oʻzaro bogʻliq 

jihat namoyon boʻladi. Lingvistik jihat ingliz tilining tovush tizimi, lugʻat boyligi, 

grammatik tuzilishi va uslubiy xususiyatlarini chuqur bilishni koʻzda tutadi. 

Kommunikativ jihat til vositalaridan amaliy muloqotda samarali foydalanish 

qobiliyatini anglatadi. Metodik jihat zamonaviy taʼlim texnologiyalarini mohirona 

qoʻllash mahoratini oʻz ichiga oladi. Sotsiomadaniy jihat ingliz tilida soʻzlashuvchi 

xalqlarning madaniyati, mentaliteti va qadriyatlari haqidagi tasavvurlarga 

asoslanadi. Refleksiv jihat esa oʻqituvchining oʻz faoliyatini tahlil qilish va 

takomillashtirish koʻnikmasi bilan belgilanadi. 

Oʻ. Hoshimov va I. Yoqubovlarning tadqiqotlarida taʼkidlanganidek, chet tili 

oʻqituvchisining kasbiy mahorati uning til bilimlarini pedagogik maqsadlarga 

xizmat qildira olish qobiliyatida namoyon boʻladi [10]. Bu fikr lingvometodik 

kompetensiyaning integrativ tabiatini yaqqol koʻrsatadi: alohida olingan lingvistik 

yoki metodik bilimlar oʻz-oʻzidan oʻqituvchini kompetent qila olmaydi, zarur 

boʻlgan narsa - ularning uygʻun birlikdagi tatbiqidir. 

Kreativ yondashuv asosida ishlab chiqilgan metodikaning struktural tashkil 

etilishi besh asosiy komponentning oʻzaro bogʻlanishiga tayanadi (1-jadval). 

1-jadval. Metodik tizimning tarkibiy komponentlari 

Komponent Mazmuni 

Maqsadli Tayyorlanadigan kadrning yakuniy obrazini - kreativ 

fikrlovchi, metodik jihatdan yetuk, mustaqil qaror qabul 

qila oladigan ingliz tili oʻqituvchisi obrazini belgilaydi. 

Mazmuniy Oʻquv dasturiga kreativlikni rivojlantiruvchi mavzular, 

muammoli topshiriqlar va tahliliy mashqlar kiritilishini 

taʼminlaydi. 

Jarayonli Interaktiv va innovatsion texnologiyalarning auditoriya 

hamda mustaqil ish shakllarida qoʻllanilishini tashkil etadi. 

Diagnostik Talabalarning kompetensiya darajasini obyektiv aniqlash 

uchun mezonlar va vositalar tizimini taqdim etadi. 

Natijaviy Olingan samarani tahlil qilish va metodikaga kerakli 

tuzatishlar kiritish mexanizmini oʻz ichiga oladi. 

Tahlil shuni koʻrsatdiki, mazkur komponentlarning birortasini eʼtibordan 

chetda qoldirish butun tizimning samaradorligini pasaytiradi. Ayniqsa, diagnostik 

komponentning doimiy monitoring vazifasini bajarishi metodikaning 

moslashuvchanligini taʼminlovchi muhim omil hisoblanadi. 

Shuningdek, ayrim metodlarni alohida qoʻllash emas, balki ularni tizimli, 

oʻzaro muvofiqlashgan majmua sifatida tatbiq etish kutilgan natijaga olib kelishi 

aniqlandi. Bu xulosa D.A. Ruzieva tadqiqotlarida koʻrsatilgan, zamonaviy 

pedagogik texnologiyalarning izchil va tizimli qoʻllanilishi talabalarda nafaqat 

lisoniy bilimlar hajmini kengaytirishi, balki ularning kasbiy ijodkorlik salohiyatini 

ham chuqurlashtirishi haqidagi fikr bilan mos keladi [11]. 

Olingan natijalar zamonaviy chet tili oʻqitish metodikasining nazariy asoslari 

bilan hamohangdir. Bu asoslar J.C. Richards va T.S. Rodgers tomonidan 

tizimlashtirilgan boʻlib, ular til oʻqitish yondashuvlarining tarixiy taraqqiyoti va 

kelgusi istiqbollarini atroflicha tahlil qilganlar [12]. Taklif etilgan yaxlit metodik 

tizim oliy pedagogik taʼlim muassasalarida boʻlajak ingliz tili oʻqituvchilarining 

lingvometodik kompetensiyalarini bosqichma-bosqich va izchil rivojlantirish 

imkonini beradi. 

Muhokama shuni koʻrsatadiki, J. Guilford va E.P. Torrance tomonidan 

asoslangan kreativlik mezonlari - ravonlik, moslashuvchanlik, originallik va ishlab 

chiqilganlik - metodik tizimning diagnostik komponentida talabalar kreativ 

salohiyatini baholash mezonlari sifatida qoʻllanishi mumkin. J. Jalolov va G.T. 

Mahkamova qarashlari esa kreativ komponentni kasbiy kompetentlikning markaziy 

tarkibiy qismi sifatida koʻrib chiqishning asosliligini tasdiqlaydi. 

Tadqiqotning cheklovi uning nazariy xarakterga egaligidadir: taklif etilgan 

metodik tizimning samaradorligi pedagogik tajriba-sinov orqali empirik 

tasdiqlanishi lozim. Istiqbolda mazkur yoʻnalishdagi tadqiqotlar raqamli taʼlim 

muhitida kreativ yondashuvning oʻziga xos jihatlarini, sunʼiy intellekt vositalarining 

lingvometodik kompetensiyalarni rivojlantirishdagi oʻrnini oʻrganishga qaratilishi 

maqsadga muvofiq. 

XULOSA 

Xulosa qilib aytganda, boʻlajak ingliz tili oʻqituvchilarining lingvometodik 

kompetensiyalarini kreativ yondashuv asosida rivojlantirish zamonaviy oliy 

pedagogik taʼlimning istiqbolli yoʻnalishi hisoblanadi. Mazkur yondashuv 

reproduktiv taʼlimning cheklovlarini bartaraf etib, talabaning ijodiy salohiyatini chet 

tili oʻqitish metodikasi kontekstida samarali namoyon etishga xizmat qiladi. 

Lingvometodik kompetensiyaning koʻp komponentli tabiati uni shakllantirishga 

ham kompleks, tizimli yondashuvni talab qiladi, bunda alohida metod yoki 

vositalarga tayanish oʻzini oqlamaydi. Taklif etilayotgan metodik tizim maqsadli, 

mazmuniy, jarayonli, diagnostik va natijaviy komponentlarning uygʻunligida 

namoyon boʻlib, u oliy pedagogik taʼlim muassasalarining amaliy faoliyatiga tatbiq 

etilishi mumkin. 

